
பெற்றது. கிள்ளி வளவன் - 2, பிட்டனைப் படுகாயம் அடையும்படி செய்தான்.

பாழியிலிருந்து தப்பி வந்த மாந்தரஞ் சேரல் வஞ்சி முற்றக் கோட்டையில் இருந்தபோது கிள்ளிவளவன்-1 கிள்ளி வளவன்-2 ஆசிய இருவரும் தாக்கினர்.மாந்தரஞ் சேரல் கொல்லப்பட்டான்13 என்றெல்லாம் கூறப்பட்டுள்ளன.

இதற்கெல்லாம் ஏதேனும் அகச்சான்று காட்டப்பட்டுளதா என்றால் இல்லை. காட்டப்பட்ட புறநானூற்றுப் பாடல்கள் புறம்-58; புறம்-373 ஆகிய இரண்டு மட்டுமே.

புறம்: 58 காவிரிப்பூம்பட்டினத்துக்காரிக்கண்ணனாரால் பாடப்பெற்றது. அதில் குராப்பள்ளித் துஞ்சிய பெருந்திருமாவளவனும்,பாண்டியன் வெள்ளி அம்பலத்துத் துஞ்சிய பெருவழுதியும் பகைமறந்து நட்பு கொண்டிருந்தது கண்டு பாராட்டியுள்ளார். இவர்,புறநானூற்றுப் பாடல்கள் இரண்டில், 4 பிட்டங் கொற்றனைப் பாடியவர். அவற்றில், அவனைப் 'பகைவரால் அழிக்கப்படாதவன் பகைப்படை: தாக்குதல்களால் நிலைகுலைந்து போகாத வன்; உலகம் போற்றும் உயர்பெரும் கொடையாளி; ஆகவே, அவன் காலில் முள் குத்தினும் எம்மால் தாங்கிக் கொள்ள முடியாது' என அவன் கொற்றங் கொடை களையே பாராட்டியுள்ளார்.

ஆய்வாளர். மயிலை சீனி - வேங்கட்சாமி அவர்கள் கூறியிருப்பது போல், பிட்டங் கொற்றன், கருவூர்க்குப் படைத் தலைமை பூண்டு, குராப்பள்ளித் துஞ்சியவனால் படுகாயப்பட்டிருந்தால், 'பிட்டன் காலில் முள்ளும்' தைக்கா திருக்குமாக என வேண்டிக்கொள்ளும் புலவர், அவன் படுகாயம் பட்டதற்குக் கண்ணீர் சொரிந்து கலங்கியன்றோ இருப்பர்; ஆனால்,அது அவர் செய்யவில்லை; ஆகவே, அகச்சான்று எதுவும் இன்றிக் கூறப்பட்ட அச்செய்தி நடவாத ஒன்று என்பதே உறுதி.

